
Össur Skarphéðinsson utanríkisráðherra skrifar 

 

Íslendingar eru meðal auðugustu þjóða heims - þrátt fyrir kreppu. Í angist okkar og depurð í 

kjölfar bankahruns og þrenginga megum við ekki horfa framhjá því að í mörgum löndum 

heims býr fólk við miklu verri aðstæður en við höfum nokkru sinni kynnst. Okkur ber 

siðferðileg og pólitísk skylda til að leggja af mörkum til að vinna gegn fátækt og hungri 

í heiminum. Við erum fullvalda ríki, og getum ekki skorast undan þeirri skyldu að taka þátt í 

alþjóðlegum aðgerðum annarra ríkja heims sem miða að efnahagslegum og félagslegum 

framförum fátækra þjóða. 

 

Þverpólitísk samstaða 

 

Nú sér fyrir endann á okkar eigin kreppu. Þá er við hæfi að Íslendingar bæti niðurskurð 

kreppuáranna á framlögum til þróunarríkja með því að setja fram skýra stefnu um hvernig við 

náum því markmiði alþjóðasamfélagsins að láta 0,7 prósent af vergum þjóðartekjum renna til 

þróunarmála.  

 

Þrjár frændþjóðir okkar á Norðurlöndum náðu því fyrir löngu: Svíar, Danir og Norðmenn. 

Ísland lét undan síga í efnahagsþrengingum síðustu ára eftir að hafa um skeið bætt drjúgum í 

framlög til þróunarmála á góðærisárunum. Við erum nú langt á eftir, með um fimmtung úr 

prósenti af þjóðartekjum miðað við fjárlög ársins.  

 

Á Alþingi hef ég fyrir hönd ríkisstjórnarinnar kynnt tíu ára áætlun um hvernig Ísland slæst í  

hóp 0,7 prósent ríkjanna. Að þeim tíma liðnum er stefnt að því að Ísland standi við þær    

yfirlýsingar, sem margar fyrri ríkisstjórna landsins hafa gefið fyrir hönd þjóðarinnar. Áætlunin 

er vissulega metnaðarfull, og gerir ráð fyrir að efnahagur þjóðarinnar rétti hressilega úr 

kútnum þegar líður á áratuginn.  

 

Á Alþingi spunnust eðlilegar umræður um hvort raunhæft væri að ná þessu marki á aðeins tíu 

árum. Niðurstaðan varð sú, að um markmiðið var þverpólitísk samstaða sem skar á alla 

flokka. Sá ríki skilningur sem formaður Sjálfstæðisflokksins, Bjarni Benediktsson, sýndi 

málinu, var mér sérstakt ánægjuefni. Hann lýsti því sem yfirveguðu mati sínu að raunhæft 

væri að ná því marki að Íslendingar létu 0,7 prósent af vergum þjóðartekjum renna til 

þróunarsamvinnu innan tíu ára. 

 

Árangursrík liðveisla   

 

Þau lönd sem Ísland hefur valið til tvíhliða þróunarsamvinnu gegnum 

Þróunarsamvinnustofnun Íslands, Malaví, Mósambík og Úganda, eiga það sammerkt að vera 

meðal fátækustu landa heims. Aðstoð okkar beinist að fátækustu héruðum þessara landa, þar 

sem þörfin er mest. Liðsinni íslands beinist að brýnustu grunnþjónustu einsog menntun, 

heilsugæslu,  hreinlætisaðstöðu, öflun hreins vatns og fráveitum.  

 

Öllum löndunum þremur er líka sameiginlegt að byggja lífsviðurværi  sitt að stórum hluta á 

fiskveiðum. Í tveimur þeirra, Úganda og Mósambík, er útflutningur á fiskafurðum mikilvæg 

tekjulind. Þróunaraðstoð Íslands beinist meðal annars að því að byggja upp fiskveiðar og -



vinnslu í þessum löndum, þar sem sérþekking Íslendinga hefur skilað sér mjög vel inn í 

samfélögin. 

 

Ísland hefur jafnframt víða tekið þátt með ýmsum hætti í þróunarverkefnum sem byggjast á 

ríkri reynslu Íslands á sviði jarðhitavinnslu og fiskveiða. Þau hafa skilað góðum árangri, 

sem nú er fyrst að koma í ljós. Það gildir ekki síst um jarðhita þar sem frumkvæði Íslendinga 

hefur víða opnað augu heimamanna fyrir miklum möguleikum á framleiðslu dýrmætrar, 

ódýrrar orku.  

 

Skólarnir þrír, sem Ísland rekur hér heima undir hatti Háskóla Sameinuðu 

þjóðanna, eru þó líklega það framlag Íslands, sem mestu hefur skipt á þeim ríflega 30 árum 

frá því sá fyrsti, Jarðhitaskólinn, var settur á stofn, og í kjölfar hans Sjávarútvegsskólinn 

og Landgræðsluskólinn. Á sjöunda hundrað manns hafa farið um skólana og skilað sér í 

ómetanlegri færslu dýrmætrar þekkingar til heimalandanna. Innan tíðar vonum við að 

Jafnréttisskólinn verði kominn í hóp skóla Sameinuðu þjóðanna. 

 

Öflugur liðsmaður 

 

Þróunarsamvinnustofnun Íslands hefur verið merkisberi í tvíhliða þróunaraðstoð og um langt 

skeið unnið frábær störf án þess að blása í herlúðra. Björn Dagbjartsson og síðar Sighvatur 

Björgvinsson voru farsælir leiðtogar stofnunarinnar.  Í gær, 1.mars, tók nýr framkvæmdastjóri 

við kyndlinum, Engilbert Guðmundsson, sem ég óska velfarnaðar í mikilvægu starfi. Hann 

nýtur í senn víðtækrar reynslu og alþjóðlegrar þekkingar. Gæfa stofnunarinnar hefur ekki síst 

falist í því að hún nýtur starfskrafta öflugra og vel menntaðra Íslendinga, sem auk þekkingar 

og reynslu hafa sýnt í verki að þau bera eldmóð hugsjóna gagnvart viðfangsefninu. 


